
Жоба 

«Қоғамдық бақылау туралы»

Қазақстан Республикасының Заңы

Осы Заң Қазақстан Республикасында қоғамдық бақылауды ұйымдастыруға және жүзеге асыруға байланысты қоғамдық қатынастарды реттейді.

1 тарау. Жалпы ережелер

1 бап. Осы Заңда пайдаланылатын негізгі ұғымдар

Осы Заңда мынадай негізгі ұғымдар пайдаланылады:
1) қоғамдық бақылау – қоғамдық бақылау субъектілерінің қоғамдық мониторинг, қоғамдық тыңдау және қоғамдық сараптама нысандарында жүзеге асырылатын, қоғамдық бақылау объектілерінің шектеусіз тұлғалар тобының құқықтары мен заңды мүдделерін қозғайтын әрекеттерін (әрекетсіздігін) талдауға және бағалауға, сондай-ақ оның нәтижелері бойынша ұсыныстар әзірлеуге бағытталған қызметі;

2) қоғамдық бақылау объектілері – Қазақстан Республикасының Президенті бекіткен тізбе бойынша Қазақстан Республикасының Президентіне тікелей бағынатын және есеп беретін мемлекеттік органдар; Қазақстан Республикасының Қорғаныс министрлігін қоспағанда атқарушы мемлекеттік биліктің, жергілікті мемлекеттік басқарудың органдары мен мекемелері; мемлекеттік органдар болып табылмайтын мемлекеттік мекемелер; құрылтайшысы, қатысушысы немесе акционері мемлекет болып табылатын мемлекеттік кәсіпорындар, жауапкершілігі шектеулі серіктестіктер, акционерлік қоғамдар, оның ішінде ұлттық басқарушы холдингтер, ұлттық холдингтер, ұлттық компаниялар, сондай-ақ дауыс беретін акцияларының (жарғылық капиталға қатысу үлестерінің) елу және одан да көп пайызы мемлекетке тиесілі еншілес, тәуелді және Қазақстан Республикасының заңнамалық актілеріне сәйкес олармен үлестес болып табылатын өзге де заңды тұлғалар; орталық және (немесе) жергілікті атқарушы органдардың атқарымдарын орындаушылар болып табылатын ұйымдар;

3) қоғамдық бақылау субъектілері – корпоративтік қорларды қоспағанда, өздерінің жарғыларына сәйкес қоғамдық бақылауды жүзеге асыратын және үкіметтік емес ұйымдардың дерекқорына енгізілген коммерциялық емес ұйымдар;

4) қоғамдық мониторинг – қоғамдық бақылау объектісіне бармай немесе бару арқылы жүзеге асырылатын, қоғамдық бақылау субъектісінің шектеусіз тұлғалар тобының құқықтары мен заңды мүдделерін қозғайтын қоғамдық бақылау объектілерінің әрекеттерін (әрекетсіздігін) бағалауды жүзеге асыру мақсатында қоғамдық бақылау объектісінің қызметін қадағалауды жүзеге асыратын қоғамдық бақылаудың нысаны;

5) қоғамдық тыңдаулар – қоғамдық бақылау субъектісінің қоғамдық бақылау объектілерінің шектеусіз тұлғалар тобының құқықтары мен заңды мүдделерін қозғайтын әрекеттерін (әрекетсіздігін) жария талқылауды ұйымдастыратын қоғамдық бақылаудың нысаны;

6) қоғамдық сараптама – қоғамдық бақылау субъектілерінің шектеусіз тұлғалар тобының құқықтары мен заңды мүдделерін қозғайтын қоғамдық бақылау объектілерінің әрекеттерін (әрекетсіздігін) бағалау үшін арнайы білімді және (немесе) тәжірибені пайдалануына негізделген қоғамдық бақылаудың нысаны;

7) қоғамдық бақылауды жүзеге асыру кезіндегі мүдделер қақтығысы (бұдан әрі – мүдделер қақтығысы) – қоғамдық бақылау субъектісінің, қоғамдық бақылау субъектісі сарапшысының, құрылтайшысының, басшысының және қызметкерінің мүдделілігі қоғамдық бақылауды жүзеге асырудың объективтілігі мен бейтараптығына әсер ететін немесе әсер етуі мүмкін жағдай;

8) қоғамдық бақылау нәтижелері бойынша ұсынымдар (бұдан әрі – ұсынымдар) – қоғамдық бақылау субъектілерінің қоғамдық бақылау нәтижелері бойынша қорытынды құжаттары.
2 бап. Қазақстан Республикасының қоғамдық бақылау туралы заңнамасы


1. Қазақстан Республикасының қоғамдық бақылау туралы заңнамасы Қазақстан Республикасының Конституциясына негізделеді, осы Заңнан және Қазақстан Республикасының өзге де құқықтық актілерінен тұрады.


2. Егер Қазақстан Республикасы ратификациялаған халықаралық шартта осы Заңдағыдан өзгеше ережелер белгіленсе, онда халықаралық шарттың ережелері қолданылады.

3. Қоғамдық бақылауды жүзеге асыру ерекшеліктері Қазақстан Республикасының заңдарында белгіленеді.

Осы Заң Қазақстан Республикасының заңдарында қоғамдық бақылауды жүзеге асыруға байланысты реттелмеген қатынастарды реттейді.

Осы Заңда белгіленген қоғамдық бақылауды жүзеге асыру тәртібі келесі реттелетін қатынастарда қолданылмайды:

1) Қазақстан Республикасының Еңбек кодексі және Қазақстан Республикасының кәсіптік одақтар туралы заңнамасында;

2) Қазақстан Республикасының Қылмыстық-атқару кодексінің, Адамдарды қоғамнан уақытша оқшаулауды қамтамасыз ететін арнаулы мекемелерде, арнаулы үй-жайларда ұстаудың тәртібі мен шарттары туралы, Қазақстан Республикасының заңнамасының ұлттық алдын алу тетігі, қоғамдық байқау комиссияларының қызметі бөлігінде;

3) Қазақстан Республикасының Экологиялық кодексінің экологиялық сараптама, қоғамдық тыңдаулар, қоғамдық экологиялық бақылау бөлігінде;

4) Халық денсаулығы және денсаулық сақтау жүйесі туралы кодексінің ұлттық алдын алу тетігі бөлігінде;
5) Қазақстан Республикасының Су кодексінде;

6) Қазақстан Республикасының Баланың құқықтары туралы заңнамасының ұлттық алдын алу тетігі бөлігінде;
7) Қазақстан Республикасының Тұтынушылардың құқықтарын қорғау туралы заңнамасында;

8) Қазақстан Республикасының қоғамдық кеңестер туралы заңнамасында

3 бап. Қоғамдық бақылау мақсаттары

1. Қоғамдық бақылаудың мақсаттары:

1) қоғамдық бақылау объектілері қызметінің ашықтығы мен тиімділігін қамтамасыз ету;

2) қоғамдық бақылау субъектілерінің қоғамдық бақылау объектілерінің шешімдер қабылдау барысына қатысуын қамтамасыз ету;

3) азаматтардың қоғамдық бақылау объектілерінің қызметіне сенім деңгейін арттыру, сондай-ақ қоғамдық бақылау субъектілері мен объектілерінің өзара іс-қимылын қамтамасыз ету;

4) халықты сыбайлас жемқорлыққа қарсы іс-қимыл барысына тарту.
4 бап. Қоғамдық бақылау қызметінің қағидалары

Қоғамдық бақылау мынадай қағидалар негізінде жүзеге асырылады:

1) адамның және азаматтың конституциялық құқықтарын, бостандықтары мен заңды мүдделерін сақтау;

2) қоғамдық бақылауды жүзеге асырудың жариялылығы, ашықтығы және заңдылығы;

3) қоғамдық бақылауды жүзеге асыруға қатысудың еріктілігі;

4) қоғамдық бақылау объектілерінің қоғамдық бақылау жүргізуге заңсыз араласуына жол бермеу;

5) қоғамдық бақылау субъектілерінің қоғамдық бақылау объектілерінің қызметіне заңсыз араласуына жол бермеу;

6) қоғамдық бақылау субъектілерінің тәуелсіздігі;

7) қоғамдық бақылау субъектілерінің объективтілігі, өздері жүзеге асыратын қоғамдық бақылау нәтижелерінің анықтығы.
2 тарау. Қоғамдық бақылау субъектілері мен объектілері
5 бап. Қоғамдық бақылау субъектілері

1. Қоғамдық бақылау субъектілерінің құқықтары:

1) осы Заңда көзделген нысандарда қоғамдық бақылауды жүзеге асыру;

2) қоғамдық бақылау нәтижелері бойынша, оның ішінде бұқаралық ақпарат құралдары арқылы ұсынымдар тарату;

3) заңдарда және өзге де нормативтік құқықтық актілерде көзделген жағдайларда және тәртіпте қоғамдық бақылау объектілеріне бару;

4) осы Заңда көзделген тәртіпте қоғамдық бақылауды жүзеге асыруға сарапшыларды тарту, сараптама комиссиясын және қоғамдық мониторинг топтарын құру;

5) «Ақпаратқа қол жеткізу туралы» Заңында көзделген тәртіпте қоғамдық бақылау объектілерінен ақпарат сұрату;
6) қоғамдық бақылауды жүзеге асыру барысында анықталған бұзушылықтар туралы ақпаратты тиісті уәкілетті органдарға жолдау;

7) қоғамдық бақылау объектісінің және (немесе) оның өкілдерінің қызметіне кедергі келтірмей, Қазақстан Республикасы заңнамасының нормаларын ескере отырып, қоғамдық бақылауды жүзеге асыру кезінде дыбыс-бейне жазу техникалық құралдарын пайдалану, сондай-ақ бейне және фототүсірілім жүргізу;
8) қоғамдық бақылау объектілерінің әрекеттеріне (әрекетсіздігіне) Қазақстан Республикасының заңдарына сәйкес шағым жасау;

9) Қазақстан Республикасының заңдарында көзделген өзге де құқықтарды жүзеге асыру.
2. Қоғамдық бақылау субъектілерінің міндеттері:

1) Қазақстан Республикасының заңнамасын, қоғамдық бақылау объектілерінің және (немесе) оның өкілдерінің құқықтары мен заңды мүдделерін сақтау;

2) осы Заңның талаптарына сәйкес қоғамдық бақылау рәсімдерін жүргізу;

3) қоғамдық бақылауды жүзеге асыру барысында мүдделер қақтығысына жол бермеу;

4) қоғамдық бақылау объектісінің және (немесе) оның өкілдерінің заңды талаптарының орындалуын өз өкілдерінен талап ету;

5) өз өкілдерінен қызметтің үздіксіз жұмыс істеуін қамтамасыз етуге, сондай-ақ қоғамдық бақылау объектілерінің белгіленген жұмыс тәртібіне кедергі жасамауды талап ету;

6) сарапшыларды, сондай-ақ сараптама комиссиялары мен қоғамдық мониторинг топтары мүшелерін осы Заңда көзделген талаптарға сәйкестігін тексеру және сәйкес келмеген жағдайларда, оларға қоғамдық бақылауды жүзеге асыруға жол бермеу;

7) қоғамдық бақылау объектісіне қоғамдық бақылауды жүзеге асыруға қатысты қажетті ақпаратты беру;

8) қоғамдық бақылауды жүзеге асыру нәтижесінде қоғамдық бақылау объектісінен алынған құжаттар мен мәліметтердің сақталуын қамтамасыз ету;
9) қоғамдық кеңестер мен қоғамдық бақылау объектілеріне қоғамдық бақылау нәтижелері бойынша ұсынымдар жолдау және олардың себептемелі жауаптарын жариялау;

10) қоғамдық бақылау нәтижелері бойынша ұсынымдар қабылданғанға дейін қоғамдық бақылауды жүзеге асыру барысы туралы, сондай-ақ шындыққа сәйкес келмейтін ақпараттың жариялануына жол бермеу;

11) қоғамдық бақылауды жүзеге асыру кезінде жалпы қабылданған моральдық-этикалық мінез-құлық нормаларын сақтау және  өз өкілдерінен қоғамдық бақылауды жүзеге асыру кезінде жалпы қабылданған моральдық-этикалық мінез-құлық нормаларының сақталуын талап ету;

12) қоғамдық бақылауды жүзеге асыру кезінде қауіпсіздік шараларын сақтау және өз өкілдерінен қоғамдық бақылауды жүзеге асыру кезінде қауіпсіздік шараларының сақталуын талап ету;
13) қоғамдық бақылау субъектісінің келісімінсіз дербес деректерді таратпауға, сондай-ақ қоғамдық бақылау объектісінен алынған, Қазақстан Республикасының заңдарымен қорғалатын құпияны құрайтын мәліметтерді жария етпеу;
14) Қазақстан Республикасының заңдарында белгіленген өзге де міндеттерді жүзеге асыру. 
6 бап. Қоғамдық бақылау объектілерінің құқықтары мен міндеттері
1. Қоғамдық бақылау объектілерінің құқықтары:

1) жүзеге асырылатын қоғамдық бақылау нысанасына жатпайтын және қолжетімділігі шектеулі ақпаратқа жататын мәліметтерді ұсынбау;
2) қоғамдық бақылауды жүзеге асыру туралы келісім болмаған жағдайларда, қоғамдық бақылау субъектілеріне қоғамдық тыңдауды, қоғамдық сараптаманы, қоғамдық бақылау объектілеріне бару арқылы қоғамдық мониторингті жүзеге асыруға жол бермеу;

3) қоғамдық бақылау объектілерінің ғимараттарына, құрылыстарына Қазақстан Республикасының заңнамасында белгіленген негізде және тәртіпте қоғамдық бақылау субъектілерінің өкілдеріне жол бермеу;

4) қоғамдық бақылау субъектілеріне қоғамдық бақылау нәтижелері бойынша ұсынымдарға уәжді жауаптар жолдау;

5) қоғамдық бақылау субъектісінің және (немесе) оның өкілдерінің қызметіне кедергі келтірмей, Қазақстан Республикасы заңнамасының нормаларын ескере отырып, қоғамдық бақылауды жүзеге асыру кезінде дыбыс-бейне жазу техникалық құралдарын пайдалануға, сондай-ақ бейне және фототүсірілімге  тыйым салынады;

6) қоғамдық бақылау объектісінде қоғамдық бақылауды жүзеге асыру кезінде қауіпсіздік шараларының сақталуын талап ету;

7) қоғамдық бақылауды жүзеге асыру кезінде мүдделер қақтығысы анықталған жағдайда, қоғамдық бақылау нәтижелері бойынша ұсынымдарды қарастырмау және оларға жауап бермеу;

8) қоғамдық бақылау жүргізуге бастамашылық ету үшін қоғамдық бақылау субъектілеріне жүгіну;

9) Қазақстан Республикасының заңдарында көзделген өзге де құқықтарды жүзеге асыру.
2. Қоғамдық бақылау объектілерінің міндеттері:

1) Қазақстан Республикасының заңнамасын, қоғамдық бақылау субъектілерінің және (немесе) оның өкілдерінің құқықтары мен заңды мүдделерін сақтау;

2) Қазақстан Республикасының заңнамасында белгіленген негізде және тәртіпте қоғамдық бақылау субъектілерінің және (немесе) оның өкілдерінің қоғамдық бақылау объектілерінің аумағы мен үй-жайларына кіруін қамтамасыз ету;

3) қолжетімділігі шектеулі ақпаратты қоспағанда, Қазақстан Республикасының ақпаратқа қол жеткізу саласындағы заңнамасының талаптарына сәйкес өз қызметі туралы ақпаратқа қол жеткізуді қамтамасыз ету;

4) қоғамдық бақылауды жүзеге асыру кезінде қоғамдық бақылау объектісі өкілдерінің жалпы қабылданған моральдық-этикалық мінез-құлық нормаларының сақталуын қамтамасыз ету;

5) қоғамдық бақылау субъектілерінің жолданған сұрау салуларын Қазақстан Республикасының ақпаратқа қол жеткізу саласындағы заңнамасында айқындалған мерзімдерде қарау;

6) қоғамдық бақылау субъектілерінің өтініштеріне осы Заңда айқындалған мерзім мен тәртіпте уәжді жауаптар беру;

7) арнайы белгіленген нормативтерге сәйкес бару арқылы қоғамдық мониторингті жүзеге асыратын қоғамдық бақылау субъектісі өкілдерінің қауіпсіздігін қамтамасыз ету;

8) қоғамдық бақылау нәтижелері бойынша ұсынымдарды, сондай-ақ қоғамдық бақылау нәтижелері бойынша ұсынымдарға жауаптарды өз интернет-желілерінде жариялау;

9) қоғамдық бақылау нәтижелері бойынша үсынымдарды орындау жөніндегі шешімдерді қарауға және қабылдауға, сондай-ақ уәжді жауаптарды осы Заңда айқындалған мерзімдерде жолдау;

10) Қазақстан Республикасының заңдарында белгіленген өзге де міндеттерді жүзеге асыру.
3 тарау. Қоғамдық бақылау нысандары және қоғамдық бақылауды жүзеге асыру тәртібі
7 бап. Қоғамдық бақылауды жүзеге асыру негіздері

1. Қоғамдық бақылау объектісіне бармау арқылы қоғамдық мониторингті жүзеге асыру негіздері:

1) қоғамдық бақылау субъектісінің өз бастамасы;

2) қоғамдық бақылау объектісінің өтініші;

3) шексіз тұлғалар тобының құқықтары мен заңды мүдделерін қозғайтын қоғамдық бақылау объектілерінің әрекеттеріне (әрекетсіздігіне) қатысты жеке және (немесе) заңды тұлғалардың өтініштері болып табылады.
2. Қоғамдық бақылау объектісіне бару арқылы қоғамдық тыңдауды, қоғамдық сараптаманы, қоғамдық мониторингті жүзеге асыру негіздері:
1) соңғы үш ай ішінде,  қоғамдық бақылау субъектілеріне бір нысан бойынша щексіз тұлғалар тобының құқықтары мен заңды мүдделерін қозғайтын қоғамдық бақылау объектілерінің әрекеттеріне (әрекетсіздігіне) қатысты жеке және (немесе) заңды тұлғалардың кемінде бес өтінішінің келіп түсуі;

2) қоғамдық бақылау объектісінің өтініші;

3) қоғамдық бақылау объектілерінің щексіз тұлғалар тобының құқықтары мен заңды мүдделерін қозғайтын әрекеттері (әрекетсіздігі) туралы мерзімді баспасөз басылымдарында, теле-, радиоарналарда, ақпараттық агенттіктерде, желілік басылымдарда хабарлауы болып табылады.
8 бап. Қоғамдық бақылауды жүзеге асыруды келісу тәртібі

1. Қоғамдық бақылау субъектісі осы Заңның 7-бабының, 2- тармағының, 1), 3) тармақшаларында көзделген негіздер болған жағдайда қоғамдық тыңдау, қоғамдық сараптама, қоғамдық бақылау объектісіне бару арқылы қоғамдық мониторинг нысандарында қоғамдық бақылау жүргізу үшін қоғамдық бақылау объектісіне өтініш жолдайды.

Қоғамдық бақылау субъектісінің қоғамдық тыңдау, қоғамдық сараптама, қоғамдық бақылау объектісіне бару арқылы қоғамдық мониторинг нысандарында қоғамдық бақылау жүргізу туралы өтінішіне мыналар қоса беріледі:

1) жеке және (немесе) заңды тұлғалар өтініштері немесе мерзімді баспасөз басылымдарында, теле-, радиоарналарда, ақпараттық агенттіктерде, желілік басылымдарда хабарламалардың көшірмелері;
2) қоғамдық тыңдау, қоғамдық сараптама, қоғамдық бақылау объектісіне бару арқылы қоғамдық мониторинг нысандарында қоғамдық бақылау жүргізу қажеттігінің негіздемесін растайтын өзге де құжаттар.
2. Қоғамдық бақылау объектісі қоғамдық бақылау субъектісінің өтінішін қарастырып, келесі шешімдердің бірін қабылдайды:

1) қоғамдық тыңдау, қоғамдық сараптама, қоғамдық бақылау объектісіне бару арқылы қоғамдық мониторинг нысандарында қоғамдық бақылауды жүзеге асыруға келісім беру туралы;

2) қоғамдық тыңдау, қоғамдық сараптама, қоғамдық бақылау объектісіне бару арқылы қоғамдық мониторинг нысандарында қоғамдық бақылауды жүзеге асыруға келесі жағдайларында келіспеу туралы:

қоғамдық бақылау субъектісі өтініш берген кезде бір нысан бойынша қоғамдық тыңдау, қоғамдық сараптама, қоғамдық бақылау объектісіне бару арқылы қоғамдық мониторинг нысандарында қоғамдық бақылауды қайталап жүзеге асыру;
соңғы қоғамдық бақылауды жүргізген кезден бастап күнтізбелік бір жыл ішінде бір нысан бойынша қоғамдық тыңдау, қоғамдық сараптама, қоғамдық бақылау объектісіне бару арқылы қоғамдық мониторинг нысандарында қоғамдық бақылауды жүзеге асыру;
жеке және (немесе) заңды тұлғалар немесе қоғамдық бақылау объектісінің өтініштерінің немесе мерзімді баспасөз басылымдарында, теле-, радиоарналарда, ақпараттық агенттіктерде, желілік басылымдарда хабарламалардың көшірмелерін ұсынбау;

жеке және (немесе) заңды тұлғалардың кемінде бес өтініштерінің көшірмелерін ұсыну;

қоғамдық тыңдау, қоғамдық сараптама, қоғамдық бақылау объектісіне бару арқылы қоғамдық мониторинг нысанында қоғамдық бақылаудың қажеттілігі негіздемесінің болмауы;

Үкіметтік емес ұйымдардың дерекқорында қоғамдық бақылау субъектісінің болмауы.

Қоғамдық тыңдау, қоғамдық сараптама, қоғамдық бақылау объектісіне бару арқылы қоғамдық мониторинг нысанында қоғамдық бақылауды жүзеге асырумен келіспеу туралы шешім негізделген және уәжді болуға тиіс және оған Қазақстан Республикасының Заңына сәйкес шағым жасалуы мүмкін.

3. Қоғамдық бақылау объектісі қабылданған шешім туралы күнтізбелік он күн ішінде қоғамдық бақылау субъектісін хабардар етеді.

9 бап. Қоғамдық тыңдаулар

1. Қоғамдық тыңдаулар шектеусіз тұлғалар тобының құқықтары мен заңды мүдделерін қозғайтын қоғамдық бақылау объектілерінің әрекеттерін (әрекетсіздігін) жария талқылау ұйымдастыру мақсатында қоғамдық бақылау объектісімен келісілгеннен кейін өткізіледі.

2. Қоғамдық бақылау субъектісі қоғамдық бақылау объектісінің келісімін алған жағдайда, қоғамдық тыңдау өткізілетін күнге дейін күнтізбелік он күннен кешіктірмей бұқаралық ақпарат құралдарында қоғамдық тыңдауды өткізу күні, уақыты, орны (тәсілі) немесе тақырыбы туралы хабарландыру орналастырады және бұл туралы қоғамдық бақылау объектісін хабардар етеді.
Қоғамдық тыңдауды жүзеге асыру мерзімі қоғамдық бақылау объектісінің келісімі туралы хатты алған күннен бастап күнтізбелік отыз күннен аспауы тиіс.
3. Қоғамдық тыңдаулар Қазақстан Республикасының азаматтары үшін ашық болып табылады. Қоғамдық тыңдауларды өткізу барысында Қазақстан Республикасының кез келген азаматы қоғамдық тыңдау нысаны бойынша ұсыныстарды айтуға құқылы.

4. Қоғамдық тыңдауды өткізу қорытындылары бойынша хаттама қабылданады.

5. Осы Заңның 13-бабының 1-тармағына сәйкес, қоғамдық бақылау субъектісі хаттама негізінде қабылданған ұсынымдарды Қоғамдық кеңеске немесе қоғамдық бақылау объектісіне қарастыру үшін жолдайды.

10 бап. Қоғамдық сараптама

1. Қоғамдық сараптама шектеусіз тұлғалар тобының құқықтары мен заңды мүдделерін қозғайтын қоғамдық бақылау объектілерінің әрекеттерін (әрекетсіздігін) талдау және бағалау үшін  қоғамдық бақылау субъектілерінің арнайы білімді және (немесе) тәжірибені пайдалана отырып қоғамдық бақылау объектісімен келісілгеннен кейін жүзеге асырылады.

2. Қоғамдық бақылау субъектісі қоғамдық бақылау объектісінің келісімін алған жағдайда, қоғамдық сараптама жүргізу үшін сарапшыны тартады және (немесе) сараптама комиссиясын құрады.
Қоғамдық сараптаманы жүзеге асыру мерзімі қоғамдық бақылау объектісінің келісімі туралы хатты алған күннен бастап күнтізбелік алпыс күннен аспауы тиіс.

3. Тиісті салада жоғары білімі бар, қоғамдық сараптама пәні бойынша ғылыми және (немесе) тәжірибелік білімі бар жеке тұлға сарапшы бола алады.
4. Жеке тұлға сарапшы бола алмайды, егер:

1) қоғамдық бақылау субъектісінің өкілі болса;

2) қоғамдық бақылау объектісінің өкілі болса;

3) қоғамдық бақылау субъектісімен немесе қоғамдық бақылау объектісімен еңбек немесе өзге де шарттық қатынастарда тұратын болса;

4) қоғамдық бақылау субъектісімен немесе қоғамдық бақылау объектісімен шарттық қатынастарда тұратын заңды тұлғаның өкілі болса;

5) мүдделер қақтығысы болған жағдайда;

6) заңда белгіленген тәртіпте жойылмаған немесе алынбаған соттылығы бар болса;

7) сот әрекетке қабілетсіз немесе әрекет қабілеті шектеулі тұлға деп таныған болса;

8) психиатрда және (немесе) наркологта есепте тұрған болса;

9) қоғамдық бақылау субъектісі құрылтайшысының, басшысының және қызметкерлерінің жақын туысы (ата-анасы), баласы, бала асырап алушысы, асырап алынған баласы, ата-анасы бір және ата-анасы бөлек аға-інісі мен апа-сіңлісі, атасы, әжесі, немересі), жұбайы (зайыбы) және (немесе) жекжаты (жұбайының (зайыбының) ата-анасы бір және ата-анасы бөлек аға-інісі және апа-сіңлісі (қарындасы), ата-анасы және баласы) болса;
5. Сарапшының міндеттері:

1) Қазақстан Республикасы заңнамасының талаптарын, қоғамдық бақылау объектілерінің және (немесе) оның өкілдерінің құқықтары мен заңды мүдделерін сақтау;

2) қоғамдық сараптаманы жүзеге асыру кезінде жалпы қабылданған моральдық-этикалық мінез-құлық нормаларын сақтау;

3) қоғамдық сараптаманы жүзеге асыру кезінде қауіпсіздік шараларын сақтау;

4) қоғамдық бақылауды жүзеге асыру кезінде мүдделер қақтығысына жол бермеу;

5) дербес деректерді қоғамдық бақылау субъектісінің келісімінсіз таратпауға, сондай-ақ қоғамдық бақылау объектісінен алынған, Қазақстан Республикасының заңдарымен қорғалатын құпияны құрайтын мәліметтерді жария етпеуге;

6) қоғамдық сараптаманы жүзеге асыру нәтижесінде алынған құжаттар мен мәліметтердің сақталуын қамтамасыз ету;

7) қоғамдық бақылау объектісі бойынша ұсынымдар қорытындыларының объективтілігі мен негізділігін, сондай-ақ қоғамдық сараптаманы жүзеге асыру барысында келіп түскен ескертулер мен ұсыныстарды есепке алуды қамтамасыз ету.

6. Сарапшы және (немесе) сараптама комиссиясы ұсынған қорытындылар қоғамдық сараптаманың ұсынымдарына қосымша болып табылады.

7. Қоғамдық сараптаманың нәтижелері ұсынымдық сипатта қоғамдық сараптаманың ұсынымдары түрінде ресімделеді және осы Заңның 13-бабының 1-тармағына сәйкес Қоғамдық кеңеске немесе қоғамдық бақылау объектісіне қарастыру үшін жолданады.

11 бап. Қоғамдық бақылау объектісіне бармау арқылы қоғамдық мониторинг жүргізу

1. Қоғамдық бақылау объектісіне бармау арқылы қоғамдық мониторинг қоғамдық бақылау объектісінің келісімінсіз, шектеусіз тұлғалар тобының құқықтары мен заңды мүдделерін қозғайтын қоғамдық бақылау объектісінің әрекеттерін (әрекетсіздігін) бақылау мақсатында қоғамдық бақылау субъектісінің өз бастамасы бойынша жүзеге асырылады.
2. Қоғамдық бақылау субъектісі күнтізбелік отыз күннен аспайтын мерзімде, шектеусіз тұлғалар тобының құқықтары мен заңды мүдделерін қозғайтын қоғамдық бақылау объектісінің әрекеттеріне (әрекетсіздігіне) қатысты ақпаратты жинау, қорыту және талдау негізінде қоғамдық бақылау объектісіне бармау арқылы қоғамдық мониторингті жүзеге асырады.

3. Осы Заңның 13-бабының 1-тармағына сәйкес, қоғамдық бақылау субъектісі қоғамдық бақылау объектісіне бармау арқылы жүргізілген қоғамдық мониторингтің қорытындылары бойынша ұсынымдарды Қоғамдық кеңеске немесе қоғамдық бақылау объектісіне қарастыру үшін жолдайды.

12 бап. Қоғамдық бақылау объектісіне бару арқылы қоғамдық мониторинг жүргізу

1. Қоғамдық бақылау объектісіне бару арқылы қоғамдық мониторингті қоғамдық бақылау субъектісі шектеусіз тұлғалар тобының құқықтары мен заңды мүдделерін қозғайтын қоғамдық бақылау объектілерінің әрекеттерін (әрекетсіздігін) бақылау мақсатында қоғамдық бақылау объектісімен келісілгеннен кейін жүзеге асырады.

2. Қоғамдық бақылау субъектісі қоғамдық бақылау объектісінің келісімін алған жағдайда қоғамдық мониторинг топтарын құра алады.
Қоғамдық бақылау объектісіне бару арқылы қоғамдық мониторингті жүзеге асыру мерзімі қоғамдық бақылау объектісінің келісімі туралы хатты алған күннен бастап күнтізбелік отыз күннен аспауы тиіс.
3. Жеке тұлға қоғамдық мониторинг тобының мүшесі бола алмайды, егер:

1) қоғамдық бақылау объектісінің өкілі болса;

2) қоғамдық бақылау объектісімен шарттық қатынастарда тұратын заңды тұлғаның өкілі болса;

3) мүдделер қақтығысы болған жағдайда;

4) заңда белгіленген тәртіпте жойылмаған немесе алынбаған соттылығы бар болса;

5) сот әрекетке қабілетсіз немесе әрекет қабілеті шектеулі тұлға деп таныған болса;

6) психиатрда және (немесе) наркологта есепте тұрса;

7) қоғамдық бақылау субъектісі құрылтайшысының, басшысының және жұмыскерлерінің жақын туысы (ата-анасы), баласы, бала асырап алушысы, асырап алынған баласы, ата-анасы бір және ата-анасы бөлек аға-інілері мен апа-сіңлілері, аталары, әжелері, немерелері), жұбайы (зайыбы) және (немесе) жекжаты (жұбайының (зайыбының) ата-анасы бір және ата-анасы бөлек аға-інілері мен апа-сіңлілері (қарындастары), ата-аналары мен балалары) болса.

4. Қоғамдық мониторинг тобы мүшесінің міндеттері:

1) Қазақстан Республикасы заңнамасының талаптарын, қоғамдық бақылау объектілерінің және (немесе) оның өкілдерінің құқықтары мен заңды мүдделерін сақтау;

2) қоғамдық бақылау объектісіне бару арқылы қоғамдық мониторингті жүзеге асыру кезінде жалпы қабылданған моральдық-этикалық мінез-құлық нормаларын сақтау;

3) қоғамдық бақылау объектісіне бару арқылы қоғамдық мониторингті жүзеге асыру кезінде қауіпсіздік шараларын сақтау;

4) қоғамдық бақылау объектісіне бару арқылы қоғамдық мониторингті жүзеге асыру кезінде мүдделер қақтығысына жол бермеу;

5) дербес деректерді қоғамдық бақылау субъектісінің келісімінсіз таратпауға, сондай-ақ қоғамдық бақылау объектісінен алынған, Қазақстан Республикасының заңдарымен қорғалатын құпияны құрайтын мәліметтерді жария етпеу;

6) қоғамдық бақылау объектісіне бару арқылы қоғамдық мониторингті жүзеге асыру нәтижесінде алынған құжаттар мен мәліметтердің сақталуын қамтамасыз ету.

5. Осы Заңның 13-бабының 1-тармағына сәйкес, қоғамдық бақылау субъектілері қоғамдық бақылау объектілеріне бару арқылы жүргізілген қоғамдық мониторинг нәтижелері бойынша анықталған бұзушылықтарды жою жөніндегі ұсынымдарды Қоғамдық кеңеске немесе қоғамдық бақылау объектісіне жолдайды.

13 бап. Қоғамдық бақылау нәтижелері бойынша ұсынымдарды қарастыру тәртібі

1. Қоғамдық бақылау субъектісі қоғамдық бақылау нәтижелері бойынша ұсынымдарды мыналарға жолдайды:

1) егер қоғамдық бақылау объектісі министрліктер, Қазақстан Республикасының Президентіне тікелей бағынатын және есеп беретін органдар және олардың ведомстволары болған жағдайда, министрліктер, Қазақстан Республикасының Президентіне тікелей бағынатын және есеп беретін органдар құратын қоғамдық кеңестерге;

2) егер жергілікті атқарушы органдар қоғамдық бақылау объектісі болған жағдайда тиісті әкімшілік-аумақтық бірліктің қоғамдық кеңестеріне;

3) егер қоғамдық бақылау объектісі ұлттық басқарушы холдингтер, ұлттық холдингтер, ұлттық компаниялар болған жағдайда, ұлттық басқарушы холдингтер, ұлттық холдингтер, ұлттық компаниялар құратын қоғамдық кеңестерге;

4) егер құрылтайшысы, қатысушысы немесе акционері мемлекет болып табылатын мемлекеттік кәсіпорындар, жауапкершілігі шектеулі серіктестіктер, акционерлік қоғамдар, сондай-ақ дауыс беретін акцияларының (жарғылық капиталға қатысу үлестерінің) елу және одан да көп пайызы мемлекетке тиесілі Қазақстан Республикасының заңнамалық актілеріне сәйкес үлестес болып табылатын еншілес, тәуелді және өзге де заңды тұлғалар, мемлекеттік органдар болып табылмайтын мемлекеттік мекемелер қоғамдық бақылау объектісі болған жағдайда, мемлекеттік басқарудың тиісті саласына (аясына) немесе тиісті әкімшілік-аумақтық бірлікке басшылық ету жөніндегі уәкілетті органдар болып табылатын министрліктер, Қазақстан Республикасының Президентіне тікелей бағынатын және есеп беретін органдар құратын қоғамдық кеңестерге;

5) егер мемлекеттік атқарымдардың орындаушысы қоғамдық бақылау объектісі болған жағдайда, атқарымдары бәсекелес ортаға берілген мемлекеттік органның қоғамдық кеңестеріне;

6) егер құрылтайшысы, қатысушысы немесе акционері мемлекет болып табылатын мемлекеттік кәсіпорындар, жауапкершілігі шектеулі серіктестіктер, акционерлік қоғамдар, сондай-ақ еншілес, тәуелді және Қазақстан Республикасының заңнамалық актілеріне сәйкес үлестес болып табылатын, дауыс беретін акцияларының (жарғылық капиталға қатысу үлестерінің) елу және одан да көп пайызы мемлекетке тиесілі өзге де заңды тұлғалар. мемлекеттік органдар болып табылмайтын мемлекеттік мекемелер қоғамдық бақылау объектісі болған жағдайда, егер мемлекеттік органда,  оның ішінде мемлекеттік басқарудың тиісті саласына (аясына) немесе тиісті әкімшілік-аумақтық бірлікке басшылық ету жөніндегі уәкілетті органдар болып табылатын мемлекеттік органдарда қоғамдық кеңес құрылмаған жағдайда, қоғамдық бақылау объектісіне.
2. Осы баптың 1-тармағының 1), 2), 3), 4) және 5) тармақшаларында көрсетілген Қоғамдық кеңестер қоғамдық кеңестер туралы заңнамаға сәйкес қоғамдық бақылау нәтижелері жөніндегі ұсынымдарды қарастырады.
3. Қоғамдық бақылау объектілері осы баптың 1-тармағының 6) тармақшасында көзделген жағдайларда, қоғамдық бақылау нәтижелері бойынша ұсынымдарды оны алған күннен бастап күнтізбелік он күн ішінде қарастырып, қоғамдық бақылау субъектісіне уәжді жауап жолдайды.
4. Қоғамдық бақылау объектілері осы баптың 1-тармағының 6) тармақшасында көзделген жағдайларда, қоғамдық бақылау нәтижелері жөніндегі ұсынымдарда көрсетілген мән-жайларды жан-жақты, толық және объективті қарастыру үшін шаралар қолдануға және егер басқа тұлғалардың құқықтарын, бостандықтарын бұзбайтын болса  қоғамдық бақылау субъектісін тыңдау нысанында қарастырылатын  өтінішіне қатыстыруға мүмкіндік беруге міндетті.
5. Тыңдау қоғамдық бақылау субъектісін шақыру арқылы, сондай-ақ бейнеконференц-байланыс немесе өзге де байланыс құралдары арқылы жүзеге асырылуы мүмкін.

Қоғамдық бақылау субъектісі алдын ала қоғамдық бақылау нәтижелері бойынша ұсынымдарды қарастыру жөнінде шешім қабылданғанға дейін үш жұмыс күнінен кешіктірілмей хабардар етіледі.
4 тарау. Қорытынды ережелер

14 бап. Қоғамдық бақылауды жүзеге асыруды материалдық-техникалық және ұйымдастырушылық қамтамасыз ету

Қоғамдық бақылауды жүзеге асыруды материалдық-техникалық және ұйымдастырушылық қамтамасыз ету қоғамдық бақылауды ұйымдастыратын және (немесе) жүзеге асыратын қоғамдық бақылау субъектілерінің өз қаражаты есебінен осы Заңда белгіленген нысандарда жүзеге асырыды.

15 бап. Қазақстан Республикасының қоғамдық бақылау саласындағы заңнамасын бұзғаны үшін жауапкершілік

Қазақстан Республикасының қоғамдық бақылау саласындағы заңнамасын бұзу Қазақстан Республикасының заңдарына сәйкес жауапкершілікке тартылады.

16 бап. Осы Заңды қолданысқа енгізу тәртібі

Осы Заң 2022 жылдың 1 қаңтарынан бастап қолданысқа енгізіледі.

 

Қазақстан Республикасының

Президенті
